
Forsa Naval Estadus Unidus ho Forsa Defeza Timor-Leste ninian kompleta ezersísiu 

CARAT 

 

DILI, Timor-Leste – Forsa Naval Estadus Unidus no Forsa Defeza Timor-Leste ninian kompleta 

ezersísiu daruak ba Cooperation Afloat Readiness and Training (CARAT) iha loron 26 

Fevereiru, no serimónia enserramentu ezersísiu ne’e iha ró USS Kidd nia laran.  Kontra 

Almirante Cindy Thebaud, hala’o vizita husi Komandu Lojístika Naval Estadus Unidus nian iha 

Singapura, no Vise Xefe Defeza Brigadeiru Jenerál Filomeno Paixão de Jesus hato’o sira nia 

diskursu iha serimónia ne’e.    

 

Kontra Almirante Thebaud hato’o nia agradesimentu ba F-FDTL tanba sai ona uma na’in hodi 

simu USS Kidd hanesan parte daruak husi konvokasaun anuál husi ezersísiu CARAT ne’e, no 

observa eventu ezersísiu semana ne’e kona-bá abilidade esensiál marítimu nian, hanesan 

medikamentu militár, navegasaun, no lojístika, ne’ebé mak sei kontribui ba susesu ezersísiu tuir 

mai. “Vizita husi ró ida ne’e, no ho sesaun ezersísiu bar-barak no interkámbiu profisionál ne’ebé 

hala’o iha USS Kidd no iha Portu Hera semana ida ne’e, hatudu oinsá parseiru permanente entre 

ita nia nasaun rua no relasaun ne’ebé mak harii daudaun ona entre ita nia forsa naval sira,” 

Thebaud dehan  

  

Durante nia vizita iha Dili, Thebaud mós halo sorumutu ho lideransa senior Timor-Leste ninian, 

inklui Prezidente Taur Matan Ruak, Primeiru Ministru Xanana Gusmão, Sekretáriu Estadu ba 

Defeza Julio Tomas Pinto no Xefe Forsa Defeza Major Jenerál Lere Anan Timur. Mariña forsa 

Naval Estadus Unidus sira mós iha oportunidade ida ne’e hala’o vizita ba iha Muzeu Rezisténsia 

no Ezibisaun Chega! iha CAVR no mós ko’alia ho klase enjeñaria ida iha Dili Institute of 

Technology no vizita joven sira iha Fundasaun Ahisaun.  

 

Ezersísiu CARAT Timor-Leste ne’e hanesan parte ida husi série ezersísiu bilateral anuál entre 

Forsa Naval Estadus Unidus no forsa naval husi Bangladesh, Brunei, Cambodia, Indonesia, 

Malaysia, Filipina, Singapura no Tailándia. Hanesan ezersísiu ne’ebé mak hala’o kleur ona iha 

Ázia Sudeste, CARAT fó tulun ba forsa naval iha rejiaun ne’e atu serbisu hamutuk hodi hatán ba 

prioridade seguransa marítimu liu husi realiza série eventu ezersísiu hamutuk no truka 

informasaun konaba asuntu sira ne’ebé mak relevante.  Chargé d’ Affaires Scott Ticknor hato’o 

nia observasaun “Ema hotu apresia tebes oportunidade ne’e hodi mai Timor-Leste, no atu serbisu 

ho ita-boot sira nia forsa F-FDTL. Ami nia forsa Naval Estadus Unidus sei fila ba uma ho 

memória ida ne’ebé di’ak husi profisionalizmu no entuziasma husi forsa Naval no Mariña 

Timor-Leste nian no husi povu ne’ebé laran di’ak no rai Timor-Leste ne’ebé furak. Obrigadu ba 

Timor-Leste ninian serbisu hamutuk no sinseridade hodi simu ami nia mariña sira.”  

 

--Fim-- 

 


